
Ed. 212. Frumvarp til laga [112. mál]
um öryrkjahæli.

Frá meiri hl. heilbrigðis- og félagsmálanefndar.

1. gr.
Heimilt skal Sambandi íslenzkra sveitarfélaga f. h. sveitarfélaga landsins.rað

reisa og reka öryrkjahæli fyrir þá líkamlegu og andlegu öryrkja, sem þeim ber að
annast framfærslu á og eigi verður með öðrum hætti séð fyrir viðunanlegum
dvalarstað.

Félagsmálaráðherra ákveður, að fengnum tillögum stjórnar Sambands íslenzkra
sveitarfélaga, hvar hælið skuli reist, svo og hvenær hafizt skuli handa um fram-
kvæmdir samkvæmt lögum þessum.

2. gr.
Hælið skal vera sameign allra sveitarfélaga landsins (sbr. þó 16. gr.), en rekið

sem sjálfseignarstofnun með sérstakri stjórn og fjárhag. Hælið má hvorki selja né
veðsetja, nema heimild sé til þess veitt af Alþingi.

3. gr.
Stofnkostnaður hælisins skal greiddur með framlögum frá sveitarfélögum lands-

ins eftir þessum reglum:
Sveitarfélag með allt að 150 íbúa greiðir

150-1500
1500-10000 -

10000 íb. og þar yfir

stofnframlag pr. íbúa kr. 35.00
40.00

- 45.00
- 50.00

Ríkissjóður leggur fram í eitt skipti fyrir öll eina og hálfa milljón króna til
stofnunar hælisins.

4. gr.
Stofnframlög er sveitarfélögum heimilt að greiða með árlegum greiðslum á allt

að fimm árum, ef sveitarstjórn óskar.

5. gr.
Nú hrekkur stofnframlag ekki fyrir stofnkostnaði eða þörf er stækkunar hælis-

ins, og skal þá stjórn þess, að fengnu samþykki félagsmálaráðherra, heimilt i eitt
skipti að krefjast viðbótarframlags frá sveitarfélögunum. Viðbótarframlag má ekki
hærra vera en helmingur af stofnframlagi, reiknað eftir sömu reglum og stofn-
framlagið.

6. gr.
Stjórn hælisins skipa 3 menn. Tvo þeirra kýs stjórn Sambands isl. sveitarfélaga,

annan sem fulltrúa kaupstaða og kauptúna, en hinn vegna annarra sveitarfélaga.
Þriðja mann stjórnarinnar, sem jafnframt er formaður hennar, skipar félagsmála-
ráðherra. Varamenn skulu vera jafnmargir og kosnir og skipaðir á sama hátt.

Kjörtímabil stjórnarinnar er 4 ár. Þóknun til stjórnarinnar fyrir störf skal
ákveðin af félagsmálaráðherra, að fengnum tillögum stjórnar Sambands islenzkra
sveitarfélaga. Stjórnarlaun teljast til rekstrarkostnaðar.

7. gr.
Stjórnin hefur yfirumsjón með rekstri hælisins og framkvæmdum öllum. Hún

ræður forstöðumann og lækni hælisins. Forstöðumaður hefur á hendi daglega stjórn
hælisins og annast rekstur þess. Hann ræður starfsfólk, en háður er hann samþykki
stjórnarinnar um launakjör þess. Forstjóranum ber að öðru leyti að hlíta ákvæðum
erindisbréfs, er stjórn hælisins setur honum.

8. gr.
Vistmönnum á hælinu skulu reiknuð daggjöld samkvæmt reglum, sem stjórn

hælisins setur, en félagsmálaráðherra staðfestir. Sveitarfélög þau, sem vistmenn
eiga á hælinu, greiða daggjöld þessi mánaðarlega, nema öðruvísi sé um samið við
hælisstjórn.

Nú á öryrki, sem á hælinu dvelur, rétt á ellilífeyri, örorkubótum, barnalífeyri
eða öðrum framfærslueyri frá Tryggingastofnun ríkisins, öðrum tryggingarsjóði
eða ríkissjóði, og skulu þær fjárhæðir þá greiddar beint til hælisins og dragast frá
daggjöldum þeim, sem sveitarfélaginu ber að greiða fyrir vistmann þann, sem hlut
fl að máli, en mismuninn, ef einhver er, greiðir sveitarsjóður.



9. gr.
Reikningsár hælisins er almanaksárið. Skal stjórn þess gera reikningsskil fyrir

hvert starfsár svo fljótt, að endurskoðun sé lokið í lok aprílmánaðar ár hvert.
Reikningarnir skulu endurskoðaðir af tveimur mönnum. Annan skipar fjár-

málaráðherra, en hinn stjórn Sambands ísl. sveitarfélaga til fjögurra ára í senn.
Reikningana skal birta árlega í B-deild Stjórnartíðindanna.

10. gr.
Nú vill sveitarstjórn ráðstafa manni á öryrkjahælið, og skal hún þá senda hælis-

stjórn skýrslu um öryrkjann ásamt vottorði héraðslæknis um það, hvort hann telji
nauðsynlegt, að öryrkinn njóti hælisvistar.

11. gr.
Að fengnum þeim upplýsingum, sem í 10. gr. getur, og að fenginni umsögn

hælislæknis úrskurðar stjórn hælisins, hvort öryrki skuli tekinn á hælið, og er
stjórninni skylt að hafa fellt úrskurð sinn og tilkynnt hann sveitarstjórn innan
þriggja vikna frá því er umsóknin berst, nema þörf sé ýtarlegri upplýsinga, sem
ekki verður aflað á þeim tíma.

12. gr.
Nú hefur sveitarstjórn greitt stofnframlag sitt til hælisins eða samið um greiðslu

þess, og er þá skylt, eftir að nægilegum húsakosti hefur verið komið upp, að taka
á hælið hvern þann öryrkja, sem viðkomandi sveitarstjórn hefur óskað hælisvistar
fyrir og stjórn hælisins hefur úrskurðað að rétt eigi til vistar þar, enda eigi ör-
yrki nn ekki rétt á hælisvist annars staðar eða verði að bíða hennar lengri eða
skemmri tíma.

Nú vanrækir sveitarfélag að greiða stofnframlag sitt til hælisins, og greiðir þá
ríkissjóður framlagið og innheimtir það síðar hjá sveitarsjóði, en ekki öðlast slíkt
sveitarfélag rétt til að ráðstafa fólki it hælið fyrr en sú skuld þess við ríkissjóð er
að fullu greidd.

13. gr.
Hælið er undanþegið tekju- og eignarskatti til ríkissjóðs og útsvari til sveitar-

sjóðs.
14. gr.

Dvöl vistmanna á hælinu hefur engin áhrif á sveitfesti og framfærslurétt þeirra.

15. gr.
Nú verður ágreiningur milli stjórnar hælisins annars vegar og sveitarstjórnar

hins vegar út af stofnframlagi, viðbótarframlagi eða öðrum viðskiptum fjárhags-
legs eðlis, og getur þá hvor aðili um sig skotið málinu til úrskurðar félagsmálaráðu-
neytisins.

16. gr.
Meðan Reykjavíkurbær rekur öryrkjahæli að Arnarholti á Kjalarnesi eða sér

öryrkjum sínum á annan hátt fyrir viðhlítandi hælisvist, skal hann undanþeginn
þátttöku í stofnun og rekstri hælis þess, sem komið verður upp samkvæmt lögum
þessum.

17. gr.
Nú kemur það í ljós, þegar rekstraráætlanir hafa verið gerðar fyrir væntanlegt

öryrkjahæli. að hagkvæmara mundi reynast og kostnaðarminna að hafa aðeins eitt
slíkt hæli fyrir allt landið, og skal þá leita samninga við bæjarstjórn Reykjavíkur
um afhendingu Arnarholtshælisins og stækkun á þvi, eða lausn málsins á annan
hagkvæmari hátt, áður en ráðizt verður í að reisa nýtt hæli.

Nú takast samningar milli Reykjavíkurbæjar og stjórnar Sambands ísl. sveit-
arfélaga um stofnun og rekstur sameiginlegs hælis, og er þá félagsmálaráðherra
heimilt að ákveða, að málið skuli leyst á þann veg.

Í samningi þeim, sem að ofan getur, er heimilt að ákveða, að stjórn hælisins
verði skipuð fimm mönnum í stað þriggja og að tveir stjórnarmanna skuli kosnir
af bæjarstjórn Reykjavíkur.

18. gr.
Nánari ákvæði um rekstur hælisins og skipulag skulu sett með reglugerð, sem

stjórn hælisins semur, en félagsmálaráðherra staðfestir.

19. gr.
Ríkissjóði er heimilt að ábyrgjast bráðabirgðalán, að upphæð allt að tvær

milljónir króna, til byggingarframkvæmda samkvæmt lögum þessum, enda greiðist
lánið af stofnframlögum sveitarfélaganna jafnóðum og þau innheimtast.

Ef þess gerist þörf, er ríkissjóði enn fremur heimilt að ábyrgjast allt að einnar
milljónar króna rekstrarlán fyrir hælið gegn tryggingu í tekjum hælisins.

20. gr.
Lög þessi öðlast þegar gildi.

Greinargerð.

Frumvarp þetta er flutt samkvæmt tilmælum félagsmálaráðherra. Er það sam-
hljóða frumvarpi, sem flutt var á síðasta þingi og náði þá ekki afgreiðslu.

Nefndin varð ekki sammála um flutning frumvarpsins. Einn nefndarmanna,
Gísli Jónsson, kvaðst vera andvígur frumvarpinu og því ekki vilja taka þátt í flutn-
ingi þess. Hinir fjórir voru sammála um, að rétt væri að verða við ósk ráðherra
um að leggja málið fyrir þingið, en hafa hver um sig óbundnar hendur bæði um
einstök atriði frumvarpsins og um málið í heild.

Svo hljóðandi greingerð frá félagsmálaráðuneytinu fylgdi málinu:
"A síðasta Alþingi var flutt, að tilhlutan Sambands Ísl. sveitarfélaga, frumvarp

til laga um öryrkjahæli.
Alþingi afgreiddi ekki málið, en heilbrigðis- og félagsmálanefnd efri deildar

Alþingis sendi félagsmálaráðuneytinu frumvarpið til athugunar 23. janúar s.l.,
með beiðni um, að ráðuneytið leitaði umsagnar sveitarstjórna um málið. Var öll-
um sveitarstjórnum á landinu sent frumvarpið til umsagnar á s.Lvori. Af 105
umsögnum, sem borizt hafa um frumvarpið, lýsa 72 sveitarstjórnir sig samþykkar
frumvarpinu í meginatriðum, 15 sveitarstjórnir, þar af tvö bæjarfélög (Akureyri
og Siglufjörður), taka neikvæða afstöðu til málsins, 18 sveitarstjórnir tjá sig þess
ekki umkomnar að taka ákveðna afstöðu til frumvarpsins, en af þeim lýsa 13 yfir
því, að þær séu hlynntar málefninu, þó þær af fjárhagslegum ástæðum sveitarfélaga
sinna færist undan að taka afstöðu til þess.

í þeim tveimur bréfum, sem félagsmálaráðuneytið skrifaði sveitarstjórnun-
um um þetta efni, var skýrt tekið fram, að bærist ekki svar frá viðkomandi sveitar-
stjórn innan tiltekins tíma, mundi ráðuneytið líta svo á, að sveitarstjórnin væri
samþykk stefnu þeirri, er í frumvarpinu felst. Virðist því mega líta svo á, að þær
sveitarstjórnir, er enga umsögn sendu, en þær eru 124 alls, séu samþykkar stefnu
og meginefni frumvarpsins, eins og það var lagt fyrir síðasta Alþingi, eða að
minnsta kosti ekki andvíg ar því.

Samkvæmt því má telja að yfirgnæfandi meiri hluti sveitarstjórna í landinu
séu frumvarpinu samþykkur.

Stjórn Sambands ísl. sveitarfélaga hefur, með bréfi 2. okt. s.l., tjáð ráðuneyt-
inu, að hún sé fylgjandi því, að öryrkjahælisfrumvarpið, sem flutt var af Karli
Kristjánssyni it síðasta Alþingi, verði nú enn lagt fyrir yfirstandandi Alþingi.

Að þessu athuguðu lítur ráðuneytið svo á, að rétt sé, að nú verði aftur lagt
fyrir Alþingi frumvarp það um öryrkjahæli. sem flutt var it síðasta þingi.

Það skal tekið fram, að ráðuneytið hefur ekki lagt mál þetta á ný fyrir bæjar-
stjórn Reykjavíknr, en hún neitaði samstarfi við önnur sveitarfélög um málið, þegar
þess var leitað á árinu 1950. Allar aðstæður eru óbreyttar síðan, og höfuðröksemc1
bæjarstjórnarinnar í Reykjavík var þá sú, að meðan engin ákvæði væru í lögum,
sem legðu kvöð á sveitarfélögin í þessu efni, væri tæpast viðræðugrundvöllur fyrir
hendi. Ráðuneytið er hins vegar þeirrar skoðunar, að takast muni að ná samkomu-
lagi við Reykjavík um málið, þegar frumvarp þetta hefur náð samþykki Alþingis.

Nokkur sveitarfélög telja í svörum sínum réttu leiðina til lausnar þessu máli
vera þá, að ríkið og Tryggingastofnun ríkisins reisi hæli þetta og reki það, en sveit-
arsjóðir greiði hæfileg daggjöld með framfærsluþurfum sínum á hælinu.

Ráðuneytið telur hins vegar, að eigi að bíða þess, að t. d. Kleppur verði stækk-
aður svo, að hann geti tekið við öllum, sem sveitarfélögin þurfa að sjá fyrir hælis-
vist vegna þeirrar örorku, sem frumvarpið fjallar um, eða ríkið reisi nýtt hæli fyrir
þá annars staðar á landinu, muni þær framkvæmdir dragast enn um langt árabil.
Ráðuneytið er þeirrar skoðunar, að rétt sé að ríkissjóður leggi fram nokkra fjárhæð
þegar í upphafi til stofnkostnaðar, eins og ráðgert er í frumvarpinu, og að Trygg-
ingastofnun ríkisins verji fé ellistyrktarsjóðanna fyrst og fremst til að styrkja bygg-
ingu deildar fyrir elliær gamalmenni, sem einna fyrst yrði að koma upp, þegar
hafin er bygging hælis þessa. Þá er og sanngjarnt að gera ráð fyrir því, að Trygg-
ingastofnun ríkisins veiti hagkvæm lán til hælisins, ef þess þyrfti með og framlög
ríkis og sveitarfélaga hrykkju ekki fyrir stofnkostnaði.

Ekki hefur þörfin fyrir aðkallandi lausn þessa vandamáls minnkað síðan málið
var síðast lagt fyrir Alþingi, nema síður sé.

Öll höfuðrök fyrir þörf þess að reisa hæli þetta voru rakin í ýtarlegri greinar-
gerð, er fylgdi frumvarpi því, sem lagt var fyrir síðasta Alþingi og eru þau hin
sömu enn, og lætur ráðuneytið nægja að vísa til þeirrar greinargerðar (þskj. 514 --
70. þing).

Þess skal að lokum getið, að á sameiginlegum fundi allra bæjarstjóra landsins,
sem nú er nýlokið, var í öryrkjahælismálinu samþykkt eftirfarandi tillaga:

"Bæjarstjórafunc1urinn lýsir sig samþykkan frumvarpi því um öryrkjahæli, sem
félagsmálaráðherra hefur ákveðið að leggja fyrir yfirstandandi Alþingi, og væntir
þess, að það nái samþykki Alþingis sem allra fyrst."

Þess mun nú vænzt, bæði af fyrirsvarsmönnum sveitarfélaga landsins og öðr-
um þeim, sem kunnugastir eru málefnum þeim, sem frumvarp þetta er ætlað að
leysa að vissu marki, að lengri dráttur en orðinn er á einhverri viðhlítandi lausn
verði til mikils tjóns og sinni Alþingi engu málefni þessu munu sveitarfélögin að
líkindum leggja árar í bát um lausn þess, en taka upp þá stefnu að ætla ríkissjóði
einum að ráða fram úr vandræðunum, sem fara vaxandi með hverju ári. Yrði þeim
tæpast láð sú afstaða, ef um enga samvinnu gæti orðið að ræða, hvorki við ríkis-
valdið né þá, sem stjórna málefnum höfuðstaðarins."

